
BOSNA I HERCEGOVINA

Federacija Bosne I Hercegovine

Federalno ministarstvo okoliša I turizma

Marka Marulića 2, Sarajevo

n/r g. Edina Đonko
datum: 06.3.2017. godine
Predmet: Prijedlozi izmjena i dopuna Nacrta Zakona o turizmu
Obrazac

za dostavljanje komentara i prijedloga na Nacrt zakona o turizmu u Federaciji BiH i Nacrt zakona o boravišnoj taksi u Federaciji BiH

Napomena: Predložene izmjene tačaka ili alineja neće biti razmatrane ukoliko ne bude dato obrazloženje.

	Ime i prezime lica ili naziv organizacije koja daje komentare
	Udruženje turističkih agencija u Bosni i Hercegovini - UTA

	Opća zapažanja vezano za nacrt propisa
	Nacrt je nedovoljno preuzeo standarde iz regiona i time propustio priliku da bolje uredi postojeću praksu u FBiH.

	Pojedinačni komentari na članove nacrta propisa


Član 2. 
(Osnovni pojmovi)
Alineja a)

Komentar:  

Brisati pojam obrtnik (zanatlija) jer je u direktnoj koliziji sa mnogim narednim članovima Nacrta, a posebno sa poglavljem V. TURISTIČKE AGENCIJE u kojem se upotrebljava pojam privredno društvo

Obrazloženje:

Pojam obrtnik (zanatlija) je nedavno uveden u susjednoj Hrvatskoj i još nismo u mogućnosti da kritički procijenimo da li je time i koliko potaknuto samozapošljavanje i kako tako registrirane agencije utiču na sektor turističkog posredovanja u smislu zaštite potrošača i same agencijske struke (različito vođenje knjigovodstva i sl.). Registracija obrta ima smisla u mnoštvu poslova davanja različitih usluga u turizmu, a posebno u poglavlju VII USLUGE U TURIZMU. 

Prijedlog izmjene teksta pomenutog člana:

Turistička agencija je privredno društvo ili njegova organizacijska jedinica koja pruža usluge organiziranja putovanja ili posredovanja usluga vezanih za putovanje i boravak turista;

Dodati alineju (v) Davaoci usluga u turizmu su obrtnici koji pružaju usluge vezane za boravak turista.

Alineja n)

Komentar:

Neprecizna definicija turističkog vodiča koja ne precizira radijus njegove djelatnosti. 

Obrazloženje:

EU praksa tačno definira turističkog vodiča i turističkog vodiča – pratioca turističkog putovanja.

Prijedlog izmjene teksta pomenutog člana:

Turistički vodič je fizičko lice koje pruža usluge vođenja, pokazivanja i stručnog objašnjavanja prirodnih, kulturno-istorijskih i drugih znamenitosti unutar turističkog mjesta.

Alineja r)

Potrebno je na kraju ove alineje precizno dodati – u turističkom mjestu (općinama, gradu ili kantonu).

Obrazloženje: 

Potrebno je uvažavati stvarno stanje organizacionih i funkcionalnih cjelina u FBiH tako da je logično da status napr. Livna kao Turističkog mjesta bude na nivou Kantona 10. Isto se može konstatirati za Bosansko-podrinjski kanton, a posebno za Kanton Sarajevo gdje bi bilo krajnje nefunkcionalno da Turističko mjesto traži općina Stari Grad, Centar, Novo Sarajevo, Novi Grad, Ilidža, Trnovo... koje odreda sve imaju znatne smještajne kapacitete. 

Istovremeno u napr. Hercegovačko neretvanskom kantonu – HNK ili Srednjobosanskom kantonu je logično  da treba dati mogućnost i općinama Neum, Mostar, Čitluk (Međugorje), Jajce, Travnik... da se proglase Turističkim mjestom jer predstavljaju odvojene cjeline.

 Prijedlog izmjene teksta pomenutog člana:

Dodati na kraju ove alineje – u turističkom mjestu (općinama, gradu ili kantonu).

Alineja š)

Indikativno je da je i u ovoj alineji izostavljen kanton.

Obrazloženje:

Turističke organizacije su pravne osobe osnovane od svih postojećih nivoa vlasti tako da je nejasno kako je zakonodavac zaboravio na kantonalni nivo vlasti.

Prijedlog izmjene teksta pomenutog člana:

Turističke organizacije su pravne osobe osnovane od strane Federacije BiH, kantona, grada ili općina, upisane u sudske registre koje obavljaju djelatnost promocije i unapređivanja turizma;

II  PLANIRANJE I RAZVOJ TURIZMA
Član 5.

(Vrste planskih dokumenata)

Stav (2)

Komentar:

Dobra praksa iz Evrope i regiona je da se planski dokumenti prave odozdo prema gore, uobzirujući planove nižih nivoa vlasti, a ne odozgo prema dole. 

Obrazloženje:

Turizam kao djelatnost ima podjeljenu nadležnost između kantona i Federacije BiH. U tom smislu planska dokumenta na nivou FBiH moraji imati u vidu da trebaju biti usaglašena sa planskim dokumentima kantona.

Prijedlog izmjene teksta pomenutog člana:

(2) Planska dokumenta iz stava 1. Tač. b) do e) ovog člana moraju biti usaglašena sa Strategijom razvoja i drugim planskim dokumentima u turizmu kantona.
Član 12.

(Program razvoja turističkog proizvoda)

Stav (2)

Komentar:

Programe razvoja turističkog proizvoda koje treba da donosi Ministarstvo ne može da bude samo na prijedlog Turističke organizacije Federacije BiH.

Obrazloženje:

Zbog podijeljenih nadležnosti u turizmu kantona i FBiH prijedlozi programa razvoja turističkog proizvoda treba da budu usaglašeni sa kantonima.

Prijedlog izmjene teksta pomenutog člana:

(2) Program razvoja turističkog proizvoda donosi Ministarstvo na prijedlog Turističke organizacije FBiH i kantona.
Član 28.

(Subjekti koji mogu obavljati usluge turističke djelatnosti)

Stav (9)
Komentar:

Potrebno je taksativno navesti uz pobrojane i privredne komore.

Obrazloženje:

EU praksa upućuje da organiziranje obrazovanja za odrasle, prekvalifikacije, pa tako i neformalno obrazovanje u turizmu vrše privredne komore. Privredne komore bi tako u budućnosti trebale da vrše obuke kadrova u turizmu u teoretskom i praktičnom smislu.

Prijedlog izmjene teksta pomenutog člana:

Navesti u alineji pod (g) privredne komore 

Član 36.

(Poslovnice turističke agencije)

Stav (9) 

Komentar:

Uz ispitne programe, pa tako i uz ispitni program za stručni ispit za voditelja poslovnice potrebno je uvesti i obuku po ugledu na praksu u regionu i EU.

Obrazloženje:

EU praksa je obavezan jedinstveni nastavni plan i program obrazovanja stručnog osoblja u agencijama, za sve zemlje članice. Praksa u regionu nalaže obaveznu obuku za stručno osoblje u agencijama (vodiči, pratioci, voditelji poslovnice, šaltersko osoblje, zastupnici, animatori...) i to u odnosu 40% teoretski dio i 60% praktični.

Prijedlog izmjene teksta pomenutog člana:

Pod (9) Ministar će propisati postupak, način polaganja i ispitni program za stručni ispit za voditelja poslovnice u skladu sa Zakonom o obrazovanju odraslih u FBiH.

Član 40.

(Opći uslovi putovanja)

Stav  (1)

Komentar:

Udruženja u sektoru posredovanja u turizmu regiona daju standard Općih uslova putovanja.

Obrazloženje:

Standard općih uvjeta putovanja usklađuje nacionalno sektorsko udruženje u našem slučaju Udruženje turističkih agencija UTA BiH, u skladu sa EU i svjetskom praksom. Istovremeno standardi pružanja usluga, smještaja i ishrane su različiti širom svijeta tako da je organizator putovanja (agencija) dužna donijeti ugovorene uvjete putovanja ali u skladu sa standardom Općih uslova sektorskog Udruženja UTA BiH.

Prijedlog izmjene teksta pomenutog člana:

(1) Za obavljanje poslova iz člana 33. Ovog zakona turistička agencija je dužna da primjenjuje Opće uslove putovanja u skladu sa standardom Općih uslova putovanja sektorskog Udruženja UTA BiH.

Član 45.

(Organizator turističkog putovanja)

Stav  (2)

Komentar:

Zakonodavac nepotrebno podiže kriterije, mimo uobičajene prakse u regionu,  na najmanje tri zaposlena od kojih dva lica u punom radnom vremenu sa VII stepenom (VSS) obrazovanja iako je prethodno utvrdio da je za voditelja poslovnice dovoljna srednja stručna sprema. 

Brisati u stavu (2)  alineje  a),b) i c) i kriterij utvrditi na najmanje dva zaposlena sa punim radnim vremenom.

Obrazloženje:

U prethodnom članu 36. Zakonodavac je utvrdio uslove koje treba da ispunjava Voditelj poslovnice za kojega je predviđena najmanje srednja stručna sprema. Praksa u svijetu i Evropi pokazuje da najveći broj agencija posluje sa dva do šest zaposlenih.

Prijedlog izmjene teksta pomenutog člana:

(2) Poslove organizatora turističkog putovanja iz stava 1. ovog člana može da obavlja privredno društvo koje ispunjava uslove za obavljanje turističke djelatnosti, koje ima obezbijeđeno jemstvo za organizaciju turističkog putovanja i koje ima zaposleno najmanje dva lica u punom radnom vremenu.

Stav  (3)

Komentar:

Organizator turističkog putovanja je dužan da samostalno obezbijedi jemstvo (30.000,- KM), a ne daje mu se mogućnost da preko sektorskog udruženja obezbijedi mnogo ozbiljnije jemstvo čime bi potrošač, a i davalac usluga bili osigurani u slučaju obaveze naknade troškova ili štete navedenih u alinejama  a), b) i c).

Obrazloženje:

Praksa u regionu je da se agencije pozivaju na polisu sektorskog udruženja koje omogućava mnogostruko veću jemčevinu. Tako naprimjer sektorsko udruženje YUTA u susjednoj Srbiji raspolaže sa osiguranom jemčevinom u iznosu od 300.000 EUR na koju se pozivaju agencije u smislu zaštite potrošača. Zakonodavac treba da obezbijedi mogućnost udruživanja agencija u smislu zaštite potrošača i davalaca usluga preko nacionalnog Udruženja UTA BiH.

Prijedlog izmjene teksta pomenutog člana:

(3) Organizator turističkog putovanja dužan  je da za organizaciju turističkih paket-aranžmana ili izleta osigura jemstvo u obliku bankarske garancije, garantnog pologa, odnosno polise osiguravajućeg društva u iznosu od 30.000,- KM sa mogučnošću kolektivnog osiguranja preko sektorskog Udruženja turističkih agencija u Bosni i Hercegovini  – UTA BiH radi:

a)ostaje  isto

b) ostaje isto

c) ostaje isto

Član 46.

(Uslovi za organizaciju turističkih paket aranžmana)

Komentar:

Ovakav kriterij podjele agencija ne potiče razvoj turizma u BiH niti se njime posebno pozabavila struka.

Obrazloženje:

Zakonodavac mimo opće poznate prakse uvodi mogućnost registriranja turističke agencije samo za područje Federacije Bosne i Hercegovine ili BiH. Vjerovatno zakonodavac ovde želi da napravi razliku između agencija koje se bave tzv. receptivnim i inicijativnim turizmom. Takvom podjelom agencija se ne bavi struka – Nevenka Čavlek, Turoperatori i svjetski turizam. „Incoming“ agencije djeluju na domaćem tržištu za inozemnu klijentelu. Međutim zbog veličine BiH i saobraćajne izoliranosti od glavnih emitivnih tržišta budućnost BH turizma je u stvaranju regionalnog turističkog proizvoda. 

Prijedlog izmjene teksta pomenutog člana:

Brisati kompletan član 46.

Član 49.

(Licenca za organizaciju turističkog putovanja)

Stav  (3) 

Alineja  h):

Komentar:

Potrebno je brisati cijelu alineju pod (h).

Obrazloženje:

Male firme nemaju zakonsku obavezu izrade akata o organizaciji i sistematizaciji radnih mjesta. 

Prijedlog izmjene teksta pomenutog člana:

h) članstvo u Udruženju turističkih agencija u Bosni i Hercegovini – UTA BiH

Član 53.

(Posrednik aranžmana/subagent)

Stav (3)

Komentar:

Agencije posrednike zakonodavac takođe treba da uputi na mogućnost udruživanja u sektorsko udruženje UTA radi lakšeg obezbjeđenja garantnog pologa u iznosu od 10.000,- KM. 

Obrazloženje:

Zaštita potrošača i davalaca usluga u turizmu kao i stimuliranje bržeg i većeg samozapošljavanja treba da budu osnovni ciljevi donošenja ovog Zakona o turizmu u FBiH. Zakonodavac iz tih razloga treba da potiče sektorsko udruživanje radi bolje zaštite potrošača ali i agencija, uvođenja EU standarda i olakšavanja samozapošljavanja.

Prijedlog izmjene teksta pomenutog člana:

(3) Posrednik je dužan da za redovno poslovanje obezbijedi jemstvo u obliku bankarske garancije, odnosno police osiguravajućeg društva ili garantnog pologa u iznosu od 10.000,- KM, radi naknade štete korisniku turističke usluge sa mogučnošću kolektivnog osiguranja u sektorskom Udruženju turističkih agencija – UTA BiH.

Stav (4)

Komentar:

Ova obaveza je veoma rigorozna za male agencije i nalaže otvaranje računa za posebne namjene.

Obrazloženje:

Ovakva rigorozna obaveza nije predviđena za agencije organizatore putovanja kojima se ne nalaže da garantna sredstva najkasnije do posljednjeg dana u mjesecu prenesu na račun za posebne namjere. Ova obaveza nije u skladu sa bržim samozapošljavanjem u FBiH.

Prijedlog izmjene teksta pomenutog člana:

Brisati kompletan stav (4).

Član 55.

(Turistička putovanja za sopstvene potrebe)

Stav (1)

Komentar: 

U ovaj stav taksativno treba navesti i privredne komore, a brisati studentske, vjerske, javne službe, organe uprave...

Obrazloženje:

Zbog očekivanja da privredne komore preuzmu neformalna obrazovanja odraslih pa tako i obuke u sektoru posredovanja u turizmu komore će u sklopu nastavnog plana i programa biti obavezne da obučavaju u teoretskom i praktičnom smislu. Sve druge udruge i organizacije kao što su studentske, vjerske, javne službe, ferijalne kao i  organi uprave dužni su da angažiraju agenciju ili da osnuju svoju turističku agenciju. 

Prijedlog izmjene teksta pomenutog člana:

 (1) Sindikati, udruženja penzionera, planinara i slična udruženja, privredne komore,  mogu radi ostvarivanja svojih ciljeva i zadataka propisanih statutom, organizirati putovanje (paket-aranžman) isključivo za svoje članove stim da paket-aranžman može trajati do dva dana uključujući najviše jedno noćenje, a škole  i druge odgojno-obrazovne ustanove mogu za svoje učenike odnosno polaznike organizirati izlet radi ostvarivanja nastavnih sadržaja.

Dodati stav (5).

Obrazložđenje:

Praksa u svijetu je da se olakšavaju djelatnosti izviđača (skauta) i amaterskih sportskih klubova.

Prijedlog  teksta dodatnog stava (5):

Odredbe ovog zakona se ne primjenjuju na putovanja koja bez svrhe sticanja dobiti organiziraju izviđačka (skautska) udruženja i amaterski sportski klubovi radi odlaska na pripreme i takmičenja.

VI – TURISTIČKI VODIČ, TURISTIČKI PRATILAC, TURISTIČKI ANIMATOR

Član 56.

(Turistički vodič)

Stav (1)

Komentar:

U ovom stavu je neophodno odrediti radijus vođenja turističkog vodiča.

Obrazloženje:

U EU je usvojena standardizacija edukacije radi slobodne cirkulacije vodiča pratilaca putovanja ali na zahtijev Evropskog udruženja vodiča – FEG (European Federation of Tourist Guide Associations) da vodiči, koji su prošli standardizovanu obuku, ipak moraju položiti ispit o lokalnim specifičnostima u urbanim cjelinama koje su sebe proglasile destinacijom. Zbog toga su standardi edukacije postavljeni da su vodiči „area specefic“, odnosno specijalizirani za određeni region.

Prijedlog izmjene teksta pomenutog člana:

Turistički vodič je fizičko lice ili obrtnik koje korisnicima turističkih usluga pokazuje i stručno objašnjava, po unaprijed utvrđenom programu, prirodne, kulturno-istorijske, arheološke, etnografske, ekonomska dostignuća mjesta, društveno-političke i druge turističke znamenitosti unutar turističkog mjesta.

Stavovi (2) i (3)

Komentar:

Stavovi (2) i (3) unose potpunu zabunu jer radijus kretanja turističkog vodiča je unutar turističkog mjesta.

Obrazloženje:

Ako su po svjetskoj, evropskoj i regionalnoj praksi vodiči „area specefic“ onda je eventualno mjesto reduciranim stavovima (2) i (3) u članu 62. ( Turistički pratilac).

Prijedlog izmjene teksta pomenutog člana:

Brisati stavove (2) i (3) u potpunosti iz ovog člana.

Član 57.

(Uslovi za sticanje zvanja turističkog vodiča)

Stav (1)

Komentar:

U EU i našem regionu nezamislivo je polaganje stručnog ispita bez ikakve obuke.

Obrazloženje:

U EU je usvojena standardizacija edukacije turističkih vodiča urađena od Evropskog komiteta za standardizaciju – CEN u trajanju od minimum 600 sati (sat 60 minuta). U susjednim zemljama obuka se izvodi u trajanju od 1,5 mjeseci do 1 godine.

Prijedlog izmjene teksta pomenutog člana:

Dodati alineju 8. da ima završenu obuku u skladu sa zakonom o obrazovanju FBiH.

Član 58.

(Stručni ispit za turističkog vodiča)

Stav (1)

Komentar:

Ovaj član treba takođe da odražava Evropsku praksu i praksu u regionu odnosno da napravi distinkciju između vodiča (area specefic) i vodiča – turističkog pratioca. 

Obrazloženje:

Obuke pa time i stručni ispiti za ove dvije kategorije (vodiči i pratioci) su standardizovane tako da je opći stručni dio za obadvije kategorije isti, osim što je posebni dio (za turističko mjesto) obavezan samo za „lokalnog“ turističkog vodiča.

Prijedlog izmjene teksta pomenutog člana:

(1) Stručni ispit za sticanje zvanja turističkog vodiča u skladu sa ovim zakonom, polaže se: opći stručni dio za područje Federacije BiH, a posebni stručni dio za turističko mjesto.

Stav (3)

Komentar:

Ovde je takođe potrebno precizirati za šta se polaže stručni ispit.

Obrazloženje:

Obzirom da je logično i jasno da je vodič za područje Federacije BiH, vodič – pratilac putovanja, ovu tačku treba takođe izmjeniti.

Prijedlog izmjene teksta pomenutog člana:

(3) Lice iz stava 1. ovog člana polaže stručni ispit za sticanje zvanja turističkog vodiča za područje turističkog mjesta pred komisijom koju rješenjem formira Ministar, u skladu sa programom obuke i polaganja stručnog ispita za sticanje zvanja turističkog vodiča za područje turističkog mjesta.

Član 60.

(Obaveze turističkog vodiča)

Komentar:

Potrebno je dodati obavezu obuke odnosno cjeloživotnog obrazovanja turističkih vodiča kao i drugog stručnog osoblja u agencijama.

Obrazloženje:

Praksa u Evropi i regionu je cjeloživotno obrazovanje vodiča.

Prijedlog izmjene teksta pomenutog člana:

Dodati tačku (3) Turistički vodič je dužan kod sebe imati godišnju potvrdu o cjeloživotnom obrazovanju.

Član 61.

(Prestanak važenja rješenja za pružanje usluga turističkog vodiča)

Stav (1)

Komentar:

U ovaj stav je potrebno dodati i alineju d) 

Prijedlog izmjene teksta pomenutog člana:

Dodati alineju d) ako turistički vodič u roku od dvije godine nije obavljao djelatnost ili vršio kontinuiranu edukaciju.

Član 62.

(Turistički pratilac)

Komentar:

Po Evropskoj praksi i praksi u regionu Turistički pratilac je vodič za teritoriju države i svijeta.

Obrazloženje:

EU Sud je još 1991. godine i 1994. godine, prepoznao važnost slobodne cirkulacije vodiča/pratilaca po zemljama Evrope čime su stekli slobodu rada, stim što u muzejima, spomenicima historije i drugim urbanim cjelinama (turističkim mjestima) koje su vlasti neke države stavile na listu, moraju objašnjavanje prepustiti lokalnim vodičima.

Prijedlog izmjene teksta pomenutog člana:

(1) Turistički pratilac je fizičko lice ili obrtnik koje obavlja operativno-tehničke poslove u vođenju i praćenju turističke grupe, daje turistima osnovna saopštenja o svrsi putovanja, te pomaže posjetiocima da dožive i shvate šta vide i posjećuju na području Federacije BiH i svijeta.

Član 63.

(Uslovi za sticanje zvanja turističkog pratioca)

Stav (1)

Uslovi koje treba da ispuni turistički pratilac moraju biti isti kao i za turističkog vodiča osim polaganja posebnog dijela stručnog ispita.

Obrazloženje:

Dobra praksa u Evropi i regionu je ujednačenost obuke i polaganja za obadvije kategorije (vodič i pratilac) stim da je pratilac oslobođen polaganja posebnog stručnog dijela za turističko mjesto.

Prijedlog izmjene teksta pomenutog člana:

(1) Za sticanje zvanja turističkog pratioca potrebno je da fizičko lice ispuni uslove iz člana 57. stav 1.     tačka od 1. do 8. Ovog zakona kao i da posjeduje potrebna stručna znanja.

Stav (2)

Komentar: 

I ovaj stav je potrebno preformulisati jer ove uslove ne može utvrđivati turistička agencija.

Prijedlog izmjene teksta pomenutog člana:

(2) Uslove iz stava 1. ovog člana su isti kao i za turističkog vodiča iz člana 58. Osim što je turistički pratilac oslobođen polaganja posebnog dijela stručnog ispita za turističko mjesto.

VIII PROMOCIJA I UNAPREĐIVANJE TURIZMA

Član 93.

(Vrste turističkih organizacija)

Stav (1)

Komentar:

Nacrt zakona o turizmu insistira na proglašavanju kategorije Turističko mjesto, koje može biti na nivou općina, grada ili kantona, pa je stvarno nejasno uvođenje potpuno nove kategorije Međuopćinska turistička organizacija.

Obrazloženje:

Prijedlog uvodi novu vrstu turističke organizacije, a zanemaruje turističko mjesto koje može da objedinjava općine, grad i kanton.

Prijedlog izmjene teksta pomenutog člana:

e) Turističke organizacije Turističkog mjesta (općine, grad, kanton).

Član 95.

(Nadležnost TO Federacije BiH)

Komentar:

U stavu 13 treba dodati kantona, grada ili općine kao i turističkog mjesta.

Prijedlog izmjene teksta pomenutog člana:

13. koordinira aktivnosti sa turističkim organizacijama mjesta, općina, grada i kantona,  na postavljanju turističke signalizacije;

Zoran Bibanović, predsjednik 

